
ПЕДАГОГНИНГ КАСБИЙ ПРОФЕССИОНАЛЛИГИНИ ТАКОМИЛЛАШТИРИШ 

ЙЎЛЛАРИ  

 

Б.Р.Адизов п.ф.д., профессор - Бухоро давлат  

университети ҳузуридаги педагог кадрларни қайта 

тайёрлаш ва уларнинг малакасини ошириш 

минтақавий маркази директори 

 

Дунё миқёсида ижтимоий интеграция, глобаллашув ва ахборотлаштириш тенденцияларининг 

кучайиб бориши барча турдаги таълим муассасалари, жумладан, олий таълимда фаолият олиб 

бораётган педагогларнинг касбий профессионаллигини ошириш масалаларига бугунги замонавий 

талаблар асосида янада жиддийроқ эътибор қаратишни тақозо этмоқда. 2030-йилгача белгиланган 

халқаро таълим концепциясида “Бутун ҳаёт давомида сифатли таълим олишга имконият яратиш” 

долзарб вазифа сифатида белгиланди. 

Педагогнинг касбий профессионализми  унинг кобилияти мезонлари ҳамда  касбий 

фазилатлари (чуқур билимга эгалиги ва педагогик фаолиятида унга асосланганлиги)га боғлиқ, яъни 

таълим жараёнини ривожлантириш, ўзгарувчан шароитларда таълим муассасасига мослашуви, 

инновацион фаолият, ниҳоят таълим жараёнининг самарали кечишига жиддий таъсир этувчи 

омиллардан биридир. Талабалар кобилиятларининг кай даражада намоён булиши ва 

имкониятларининг кандай очилишига талабалар ва ўқитувчи-педагог ўртасидаги ўзаро ҳамкорлик 

шакллари, умуман олганда педагогнинг касбий профессионализмига боғлиқ.  

Ҳар қандай фаолиятда профессионализм (профессионал – бирор касб билан доимий 

шуғулланадиган одам, профессионализм – ўз касбини моҳирлик билан бажариш) – стандарт касбий 

муаммоларни ечишни билишдир.  

Педагогнинг шахсининг педагогик қобилияти ва касбий жиҳатдан шаклланиши муаммолари 

бўйича ўтказилган педагогик-психологик тадқи- қотларда “профессионализм” тушунчаси “шахснинг 

касб махорати” сифатида ўрганилади. Унинг таркибига педагогик фаолиятни амалга ошириш 

жараёнида шаклланган муҳим касбий сифатлар ҳамда шахсий касбий салоҳиятни ташкил этган 

педагогик қобилият ва маҳорат, интеллектуал, мотивацион, коммуникативлик, креативлик-ижодий, 

перцептив хамда шахс динамизми, яъни эмоционал-иродавий (иродавий таъсир ўтказиш ва мантикий 

ишонтира олиш) қобилиятлар комплекси киради. 

Педагогнинг профессионаллик даражаси бир неча омиллар билан бевосита боғлиқ. 

Биринчидан, педагогик фаолияти жараёнида индивидуал хусусиятларнинг мавжудлиги, уларни 

тузатиш ва такомиллаштириш, иккинчидан, педагогнинг ижтимоий-маданий муҳитга сингиши, 

таълим-тарбия жараёнида ижтимий-маданий меъёрлари ва касбий маҳоратини намоён этиши.  

Педагогнинг педагогик профессионализми, бинобарин, педагог фаолиятининг самарадорлиги, 

маълум кўрсаткичларга, масалан, педагогнинг нимага ва қандай қилиб ўргатишини қанчалик 

тушуниши, ҳам билиши, унинг билим даражаси ва педагогик салоҳияти, замонавий ўқитиш 

технологиясини қай даражада ўзлаштириб олгани, касбий педагогик махорати, таълим бериш ва 

тарбиялаш ҳамда шахсни ривожлантириш билан боғлиқ масалаларни қанчалик ҳал эта олиш 

педагогик қобилияти билан белгиланади.  

Педагогнинг касбий педагогик профессионализми - педагогик маҳорати ва ўз касбий 

фаолиятини юқори савияда ташкил қила олишни таъминловчи, ўқитувчи-педагог шахс 

хусусиятларини йиғиндисидир. Шундай муҳим хусусиятларга ўқитувчи фаолиятининг 

инсонпарварликка йўналтирилганлиги, унинг касбий билимлари, педагогик қобилиятлари ва 

педагогик техникаси (ўз-ўзини бошқара олиш кўникма лари ва тингловчилар билан узаро ҳамкорлик 

қила олиш малакаси) киради. Бу педагогик маҳорат тизимидаги ўзини ташқи таъсирларсиз 

ривожлантира олиш хусусиятига эга тўртта ўзаро боглиқ жихатлардир. Шундан келиб чиқиб 

таъкидлаш мумкинки, педагог профессионализми-бу шахс ва фаолият субъектининг мураккаб, кўп 

қиррали интеграл хусусиятлари мажмуаси бўлиб, унинг тузилмаси қуйидагилардан иборат: а)педагог 

профессионализмини ташкил этувчи яхлит компонентлар; б)педагог фаолияти ва шахсига қўйилган 

меъёрий талаблар билан белгиланган умумий ёки типик хусусиятлар (меъёрий профессионализм). 

в)педагог субъект сифатида педагогик фаолият ва мулоқотда намоён бўлувчи индивидуал-

психологик ва типологик хусусиятлари педагогик профессионализмнинг асосий таркибий кисмлари 

сифатида “касбий махорат”, “педагогик фаолият ва мулоқотнинг индивидуал услуби”, “педагогик 

ижодкорлик”, “шахсий касбий салоҳият”ни белгилаш мумкин. 

Педагогнинг касбий профессионаллигини ривожлантиришда ўз устида ишлаш ва ўзини-ўзи 

ривожлантириш муҳим аҳамиятга эга. Ўзини-ўзи ривожлантириш вазифалари ўзини-ўзи таҳлил 

қилиш ва ўзини-ўзи баҳолаш орқали аниқланади. Демак, ўзини-ўзи ривожлантириш-инсоннинг ўзини 

шахс сифатида тўла намоён этишда йўналтирилган онгли фаолият. Ўзини ўзи ривожлантириш 

фаолиятнинг мақсадларини аниқ англаши ва унинг мавжудлигини, идеаллар ва шахсий 

йўналганликни назарда тутади. 

Айнан инсониятнинг гўзал фазилатларини ўзида шакллантириш ҳар бир педагогнинг касбий 

профессионаллигининг пойдеворини ташкил этади. Ушбу пойдеворга педагогнинг касбий 

профессионаллиги ўзи устида ишлаш орқали ўсиб бориши мумкин.  

Ўз устида ишлаш бу мутахассис томонидан ўзини ижтимоий ҳамда касбий жиҳатдан 

ривожлантириш, камолотга эришиш йўлида мақсадли, изчил, тизимли ҳаракатларнинг ташкил этиши 

тушунилади. Педагогнинг ўз устида ишлаши қуйидагиларда кўринади: касбий БКМни 

такомиллаштириб бориш; фаолиятга танқидий ва ижодий ѐндашиш; касбий ва ижодий ҳамкорликка 

эришиш; ишчанлик қобилиятини ривожлантириш; салбий одатларни бартараф этиб бориш; ижобий 

сифатларни ўзлаштириш ва ҳоказо. 

Педагогнинг ўз устида ишлаш босқичи узвий, тизимли шаклда олиб борилади, жумладан, 

биринчи босқичда ўз фаолиятини таҳлил қилиш асосида ютуқ ва камчиликларини аниқлайди, 

иккинчи босқичда эса, ютуқларини бойитиш ва камчиликларни бартараф этиш юзасидан аниқ қарор 

қабул қилади, учинчи босқичда қабул қилинган қарор бўйича амалий ҳаракатларни самарали ташкил 

этиш йўлларини излайди, тўртинчи босқичда хато ва камчиликларни такрорламасликка интилади ва 

сўнгги бешинчи босқичда қабул қилинган қарорнинг изчил бажарилишини доимий назорат қилиб 

боради. 

Педагогнинг қуйидаги амалий ҳаракатлари мутахассис сифатида унинг ўз устида ишлашини 

ифодалаб беради: аниқ мақсад, интилиш асосида педагогик жараѐнни такомиллаштириш; педагогик 

жараѐн самарадорлигини, ўзининг ишчанлик фаоллигини ошириш; изчил равишда янгиланиб 

бораѐтган педагогик билимларни ўзлаштириш; илғор технология, метод ҳамда воситалардан 

хабардор бўлиш; фаолиятига фан-техниканинг сўнгги янгиликларини самарали татбиқ этиш; касбий 

кўникма ва малакаларини такомиллаштириш; салбий педагогик низоларнинг олдини олиш, бартараф 

этиш чораларини излаш ва ҳоказо. 

Педагогларнинг ўз устиларида изчил, самарали ишлашларида фаолиятга лойиҳали ёндаша 

олишлари қўл келади. Уларнинг лойиҳали ёндашув асосида қуйидаги моделни шакллантира 

олишлари мақсадга мувофиқдир. Моделда ўз устида ишлаш босқичлари ва ҳар бир босқичда амалга 

ошириладиган вазифалар қайд этилади. Ҳар бир босқич учун белгиланган вазифаларнинг самарали 

ҳал этилиши навбатдаги босқичга ўтиш имконини беради. Маълум босқич вазифалари ҳал этилгач, 

педагог бу ҳолатни алоҳида бандда қайд этади:  

 

Педагогнинг ўз устида ишлаш модели 

 

Босқичлар Уларда амалга ошириладиган вазифалар Қайдлар 

1-босқич   

2-босқич   

3-босқич   

4-босқич   

5-босқич   

 

Педагогнинг касбий профессионализмга эга бўлишида ўзини ўзи таҳлил қила олиши ҳам 

аҳамиятли саналади.  

Педагогнинг касбий-педагогик профессионаликка эга бўлишида ўзини ўзи таҳлил қила олиши 

ҳам муҳим бўлиб, бу педагог томонидан касбий фаолиятда ташкил этиладиган ўз амалий ҳаракатлари 

моҳиятининг ўрганилиши саналади. Педагогнинг касбий-педагогик профессионаллик сифатларига 

эга бўлишида уларнинг ўз-ўзини баҳолаш малакаларига эгалиги ҳам зарур ва бунинг натижасида у 

ўзини ўзи таҳлил қилади ҳамда касбий профессионалигини холисона баҳолаш имкониятига эга 

бўлади. Моҳиятига кўра ўзини ўзи баҳолаш субъект учун шахсий имкониятларини ҳисоб-китоб 

қилиш, ўзига объектив баҳо бериш, ўзидан қониқишни таъминлайди. Ҳар қандай мутахассисда 

бўлгани каби педагогнинг ҳам ўзини ўзи самарали баҳолай олишига бир қатор омиллар таъсир 

кўрсатади, жумладан, ўзини тушуниш (ўзи ҳақида аниқ маълумотларга эга бўлиш); шахс сифатида ўз 

қадр-қимматини англаш (ўзи тўғрисидаги ижобий маълумотларни тўплаш); ўзини-ўзи назорат қилиш 

(ўзи тўғрисидаги шахсий фикрнинг атрофдагилар томонидан унга берилаѐтган баҳога мос келиши) ва 

б. 

Ўз-ўзини баҳолаш даражаси шахснинг ўз-ўзидан қониқиши ѐки қониқмаслигини белгилаб 

беради. Бунда ўз-ўзини баҳолаш кўрсаткичлари шахс имкониятларига мос келиши лозим.  

Ўзини ўзи ошириб ёки пасайтириб кўрсатиш ўз-ўзини баҳолаш кўрсаткичларининг нотўғри 

бўлишига олиб келади.  

Кўплаб манбаларда шахс томонидан ўз-ўзини баҳолаш қуйидаги формула асосида аниқланиши 

кўрсатилган: ЎЎБ  = ютуқлар / ўзини юқори баҳолашга интилиш  (ёки ЎЎБ = Ю / ЎЮБИ). 

Формулага кўра, қандайдир ютуққа эришгач, шахс томонидан ўзини ўзи юқори баҳолаш (ютуқлар 

ҳиссасини ошириш) ёки ўзига нисбатан қўяётган талабларни пасайтириш рўй беради.  

Бизнинг фикримизча, ЎЎБда холисликка эришишда қуйидаги формула ҳам қўл келади: ЎЎБ = 

ютуқлар / ўз-ўзини ривожлантириш вазифалари (ёки ЎЎБ = Ю / ЎЎРВ). Ушбу формула билан 

ишлашда педагог қуйидаги ўзини-ўзи баҳолаш моделига таяниб иш кўриши мумкин: 

 

Ўзини-ўзи баҳолаш модели 

 

№ Мавжуд ютуқлар Ўз-ўзини ривожлантириш вазифалари 

1.   

2.   

3.   

...   

 

Ушбу модел асосида ўз-ўзини баҳолаш ниҳоятда осон кечади. Борди-ю, эришилган ютуқлар 

сони ўз-ўзини ривожлантириш вазифаларига нисбатан кўп (1 дан катта) бўлса, у ҳолда педагог юқори 

даражада касбий профессионализмни намоён этади. Борди-ю, ютуқлар ва белгиланган ўзини ўзи 

ривожлантириш вазифалари ўзаро (1 га) тенг бўлса, у ҳолда у ўзида ўрта даражадаги касбий 

профессионализмни ифодалайди. Агарда, ютуқлар сони белгиланган ривожлантириш вазифаларидан 

кам (1 дан кичик ёки 0 га тенг) бўлса, у ҳолда педагогнинг касбий профессионализм даражаси  паст 

ҳисобланади ва бу ҳолат педагогдан ўз касбий профессионализмни ривожлантиришга жиддий 

эътибор беришини талаб қилади.     

Формулада “ўзини ўзи ривожлантириш вазифалари” жумласи қўлланилган экан, энг аввало, 

ўзини ўзи ривожлантириш нима эканлигини тушуниш олиш лозим.  

Ўз-ўзини ривожлантириш педагогнинг ўзида касбий тажриба, малака ва маҳоратни 

такомиллаштириш йўлида аниқ мақсад ва пухта ўйланган вазифалар асосида мустақил равишда 

амалий ҳаракатларни ташкил этиши орқали амалга оширилади. Кўплаб тадқиқотчилар ўз-ўзини 

ривожлантиришнинг энг самарали усулларидан бири сифатида махсус дастурларни ишлаб чиқиш ва 

татбиқ этишда деб билади, бу дастурлар педагогнинг индивидуал ривожланишига йўналтирилган 

бўлиши самарали натижаларни намоён қилади.  

Индивидуал ривожланиш дастури (ИРД) – ҳар бир шахс ёки мутахассиснинг ўзида маълум 

сифат, БКМ, касбий профессионализмни шакллантириш ва ривожлантириш эҳтиёжлари асосида 

ишлаб чиқилган шахсий-амалий характердаги дастур. Ушбу дастурда касбий фаолиятни ташкил этиш 

учун зарур бўлган БКМ ҳамда касбий профессионализм сифатларини шакллантириш ва 

ривожлантириш муддатлари белгиланади. 

Педагог томонидан ишлаб чиқиладиган “Индивидуал ривожланиш дастури” қуйидаги таркибий 

элементлардан таркиб  топади: педагогик билимлар; психологик билимлар; мутахассислик 

билимлари; дидактик малакалар; тарбиявий ишларни ташкил этиш малакалари; руҳиятнинг касбий 

аҳамиятга эга хусусиятлари ва шахсий сифатлар; ўз-ўзини ривожлантириш мақсадлари; ўз-ўзини 

ривожлантириш учун топшириқлар. 

Педагогнинг касбий-педагогик профессионаллигини ривожлантириш мақсадига йўналтирилган 

бу каби индивидуал ривожланиш дастурлари педагогнинг ўзида маълум сифат, БКМ, касбий 

професионализмни такомиллаштириш ва ривожлантириш эҳтиѐжлари асосида ишлаб чиқилган 

бўлиши лозим. Ушбу дастурда касбий фаолиятни ташкил этиш учун зарур бўлган касбий 

професионализмни шакллантириш ва ривожлантириш муддатлари белгиланиши мақсадга мувофиқ. 

Ҳар қандай педагог ўзи учун шахсий амалий характерга эга бўлган индивидуал ривожланиш 

дастурларини ишлаб чиқа олиши, у асосида педагогик фаолиятни йўлга қўйиши зарур. Унинг 

индивидуал ривожланиш дастури индивидуал равишда ўзида касбий-педагогик профессионализмни 

такомиллаштириш ва ривожлантириш эҳтиёжларига таянган ҳолда ишлаб чиқилсагина юқори 

самарадорликка эришилади. 

